18 Desember 2005

Vierde Sondag van Advent

Liturgiese voorstel

Fokusteks: 

Romeine 16 

Ander tekste: 
2 Samuel 7:1-7, 16; Lukas 1:47-55;  Lukas 1:26-38
Inleiding

Die tema op hierdie Sondag is liefde. Die geheim is uit. God is liefde en trou: Hieroor is die  Skrifte betroubaar waar; Hy is trou aan sy beloftes (2 Sam 7). Hy doen dit deur mense wat sy opdragte uitvoer om almal te vertel (Rom 16).  God is hier by ons en in ons. ’n Wonderwerk (Luk 1:26-38). Dit is al wat God se mense in verdrukking (Luk 1:46-55);  in ’n donker wêreld, laat vasstaan en bly hoop gee; alle mense wat Hom glo en gehoorsaam (Rom 16). 

Diensorde

God versamel ons voor Hom

Aanvangslied  

Lied 320:1,5 (sittende)  “O kom, o kom, Immanuel”; NSG 64

Voorganger 1:  
Vandag is die vierde Sondag van Advent, die Sondag van liefde.

Voorganger 2: 
Jesus wys vir ons hoe God se liefde lyk.


Hy self is die volmaakte liefde van God in die gestalte van ’n mens.


Elkeen wat in Hom glo en in Hom lewe, leef in liefde.


Liefde verander alle dinge en vergaan nooit nie.

Voorganger 1:
Ons steek vandag die vierde kers aan om ons daaraan te herinner dat God liefde is.


Ons dank God vir die hoop wat ons van Hom ontvang, vir die vrede wat Hy skenk, vir die vreugde wat Hy ons hart uitstort en vir die liefde waarmee Hy ons verlos.

Gemeente: 
U is Immanuel, God met ons. U is die God van liefde.

Die vierde kers word aangesteek.

Voorganger 2: 
Kom ons bid saam:


O God van liefde, Immanuel, God met ons,


ons bid dat U u lig in hierdie dae in ons hart sal laat skyn.


Help ons om gereed te wees vir die dag wanneer Christus finaal verskyn.


Gee dat ons so in Christus sal bly dat sy liefde ons hele lewe sal vul.


Leef in ons en help ons om in U te lewe.


Vernuwe ons deur die krag van u Gees, sodat ons aanbidding, ons feesviering en ons voorbereiding vir U welgevallig sal wees – nou en vir ewig.  Amen.

Sang

Lied 354: 1,2,3 (staande)  “O Christus, ons verlange”; NSG 65:1,2,3

Aanvangswoord   

Lukas 1:46-50.

Gemeente antwoord 

Lied 333: “Groot die Here” 

Seëngroet

Almal groet mekaar ook met die Here se seën, waar dit toegepas kan word.

Gemeente antwoord 

Lied 334:1-4  “God is liefde”; NSG 67:1-4

Diens van die Woord

 Ons lewe in 2006 en Romeine 16:25-27. Gee die gemeente kans om in die wêreld van die fokusteks te kom deur na te dink oor die volgende vraag: Waarom reken jy staan jy vas in ’n baie deurmekaar wêreld? Gee die gemeente kans om in stilte na te dink of om te reageer op die vraag.

Gemeente antwoord

Lied 478:3,4  “Op vaste fondamente”;  NSG 379

Gebed om die opening van die Woord  

Skriflesing uit Nuwe Testament

Lukas 1:46-55 en Romeine 16:25-27

Gemeente antwoord op die Woord

Lied 353:1 “Die Heiland is gebore” of  Lied 349:1, 2 “Kom kinders besing met ’n vrolike stem”; NSG 71 en 82

Prediking

Gemeente antwoord

Doen geloofsbelydenis hier indien die nagmaal nie gevier word nie.

Diens van die tafel

Sien die basisliturgie vir Advent.

Indien dit net ’n nagmaalsherinnering is, kan die volgende gedoen word: Gaan af na die tafel waarop brood en wyn is.  Bevestig dat Jesus in die nag waarin Hy verraai is, gesê het dit is sy liggaam en sy bloed. Bevestig: So seker as wat ons hierdie brood eet en hierdie wyn drink, hou God ons in sy liefde staande in ’n deurmekaar wêreld. Gee stilte vir nadenke en toe-eiening.

Gemeente antwoord 

Lied 89:1 “Gods trou wat vasstaan en ons vashou”

Dankoffer

Voorbidding

Uitsending

Voorganger: 
Julle bly ook vol verwagting uitsien na die verskyning van ons Here, Jesus Christus. Here en U het vir ons en ons nageslag, tot in die verre toekoms, beloftes gemaak. Wat ’n toesegging aan ’n mens, Here, ons God  (1 Kor 1 en 2 Sam 7:19).

Gemeente:  
Saam met Maria sê ons: Ons is tot U beskikking, Here, Laat met ons gebeur wat U wil 


(Luk 1:38).

Gemeente bevestig  

Lied 353:2,3 “Die Lig kom na die wêreld”; NSG 71 of  72

Seën

Antwoord

Gemeente sing  “Amen”.  

PREEKSTUDIE – ROMEINE 16:25-27

Teks

Die eerste woord in die Griekse teks dui Paulus aan as skrywer van die Romeinebrief. Dié brief van Paulus het voldoen aan vereistes vir die formaat van `n Griekse brief, byvoorbeeld `n aanhef, liggaam en slot. Romeine 16:25-27 word deur sommige geleerdes beskou as sou dit nie deel wees van die slot van Romeine nie. Talle geleerdes is van mening dat Paulus waarskynlik nie self die woorde van Romeine 16:25-27 geskrywe het nie, aangesien Paulus reeds sy brief op die gebruiklike manier met die genadegroet afgesluit het (vgl 16:23). In 16:1-23 word die mede-Christene op die naam gegroet. In hierdie groetelys word ses-en-twintig Christene by die naam genoem. Vyf van die Christene was nie meer aktief in Christelike diens nie. Vyf vrouename kom in die groetelys voor. In die lys word klem gelê op die Christen as werker vir Christus Jesus. Romeine 16:24 ontbreek in die Afrikaanse teks (vgl 1983-vertaling). Sommige manuskripte voeg aan vers 24 by: Die genade van onse Here Jesus Christus is by julle almal. Amen. Romeine 16:25-27 bevat ook aspekte wat nie tipies van Paulus se skryfstyl is nie. Tog doen dit nie afbreuk aan die waarde van die perikoop nie.  Paulus het waarskynlik nie self die brief geskrywe nie, maar aan Tertius gedikteer (vgl 6:2): “Ek Tertius, wat die brief neergeskryf het, stuur as medegelowige ook my groete.”  

Uit Romeine 16:1 kan ons aflei dat Paulus in die omgewing van Korinte was ten tyde van die skrywe van die brief – Kenchreë was die suidoostelike hawe van Korinte. Paulus skrywe die brief aan al die gelowiges in Rome. Dit is opvallend dat hy nêrens in die brief van die gemeente in Rome praat nie. Die brief word gedateer teen ongeveer 54 tot 59 nC. Die brief is geskrywe terwyl Paulus na Jerusalem onderweg was (vgl Rom 15:19).  

Die tradisionele indeling van die brief is: Deel 1 (1-4); Deel 2 (5-8); Deel 3 (9-11); Deel 4 (12-16). Romeine 16:25-27 maak deel uit van die vierde deel van die Romeinebrief. Romeine 16:25-26 is `n afsluitende lofprysing wat aan God die heerlikheid toebring, en 16:25-27 kan beskou word as `n psalm vir openbare aanbidding (`n lofprysing). Paulus noem in die gedeelte drie deugde en/of eienskappe van God: die almag, alwetendheid en ewigheid van God. Die een deug kan nie van die ander losgemaak word nie. Ons perikoop is `n loflied tot eer van die Here wat magtig is om ons te laat vasstaan. Vers 25 is ’n tipiese aanhef van `n loflied: “God is almagtig om julle te laat vasstaan ooreenkomstig die openbaring van die geheimenis” (1983-vertaling). In `n meer letterlike vertaling soos die 1933/1953- Afrikaanse Bybel, val dit meer op. Ons het hier te doen met ’n lofprysing. Die fokus in die lofprysing is op God gerig. God, die alwyse, almagtige en enigste Een, is die Een wat geloof en geprys moet word. Hy is die voorwerp van lofprysing. Die rede vir die lofprysing is sy dade en karaktertrekke.  

Die psalm val in twee dele uit:  

1.  Vers 25-26 besing die mag van God. God se mag word teenoor die magteloosheid van die mens gestel. Hy oefen deur al die eeue sy mag uit oor sy diensknegte. In vers 25-27 druk Paulus sy oortuiging uit dat God almagtig is. Paulus beklemtoon die fundamentele feit dat Hy almagtig en ewig is.  

2.  In vers 27 stel Paulus dit duidelik dat wie so oor God se mag en heerlikheid dink, nie anders kan as om Hom te prys nie. God is van niks en niemand afhanklik nie. Hy is absoluut soewerein en doen alles om sy eie ontwil.   

2.1  God is nie slegs die magtige God nie. Hy is die enigste en die alwyse God. Aan hierdie magtige, enigste, alwyse God behoort die heerlikheid deur Jesus Christus tot in ewigheid. God is onveranderlik. God alleen is ewig. Hy is die ewige; daar is geen einde aan sy bestaan nie. God is die enige God. Hy is die enige, waaragtige God. Dit sê vers 27 teenoor die veelgodedom, die politeïsme.

2.2  In vers 27 word Jesus die Christus genoem; die gesalfde. Die woord “Christus” is van Griekse oorsprong en beteken Gesalfde. Die Hebreeuse naam met dieselfde betekenis is Messias. Paulus plaas die titel Christus hier voor die naam Jesus. Paulus dink nie aan Christus as `n eienaam nie, maar as die vervulling van God se belofte dat hy die messias, die gesalfde sou stuur. In 16:25-27 word hoofsaaklik na Jesus verwys as die Christus (die gesalfde). Die naam Jesus het die Seun van God by sy besnydenis ontvang. Dit was destyds `n bekende naam en kom in die Ou Testament voor (vgl. Josua – Die Here sal red; Hosea – God red). Die naam Jesus is self deur die Vader aan sy Seun gegee.  Gabriel sê aan Maria: “Jy moet hom Jesus noem” (Luk 1:30). Die naam Jesus beteken dat Hy sy volk salig sal maak. 

2.3  Christus is met die Heilige Gees gesalf tot ons hoogste profeet en leraar, en enigste hoëpriester, ons ewige koning (vgl So 12 van die HK). Net soos God in die Ou Testament mense gesalf het om as leiers van sy volk op te tree, is Jesus deur die Heilige Gees gesalf om as Middelaar tussen God en mens op te tree. In die salwing lê die verordinering en toerusting opgesluit. Christus is deur die Vader verordineer en deur die Heilige Gees na sy menslike natuur toegerus.  Christus is gesalf tot die drievoudige amp van Profeet, Priester en Koning. Christus Jesus is nie slegs die Middelaar tussen God en mens nie, maar is die verrese Heiland.  

Konteks

Romeine 16:25-27 is `n geloofsbelydenis. Die hooffokus van 16:25-27 is lofprysing aan God deur die gelowige. Die vertikale verhouding (God–mens) word in die verse beklemtoon. Die klem val in die verse op die lof. Paulus stel eintlik sy leser voor die keuse of die aanvaarding om `n God te prys vir sy almag, of om nie aan die heerlikheid van Christus deelagtig te wees nie. Die hooftema in 16:25-27 is die almag van God. Die skrywer probeer die leser en/of hoorder oortuig om aan God, die enigste en alwyse, eer te bewys. 

Die teks handel oor die almag van God. Sondag 9 van die Heidelbergse Kategismus stel dit duidelik dat God in beheer van die skepping is, en in Sondag 10 dat niks per toeval gebeur nie, maar dat ons dit uit sy troue Vaderhand toekom.  Die Nederlandse Geloofsbelydenis (Art 1) noem dat God ewig, onbegryplik, onsienlik, onveranderlik, oneindig, almagtig, volkome wys, regverdig, goed is. God is die oorsprong, oorsaak (vgl NGB art 8) van alle sigbare en onsigbare dinge. Deuteronomium 6:4 leer: “Die Here onse Here is `n enige Here.” Van ewigheid tot ewigheid is God. Hy was van ewigheid daar. God alleen is alwys. Die wysheid van God word onder andere geopenbaar in sy werke. Hierdie wysheid van God sien ons in die skepping, onderhouding en regering van alle dinge, asook in die verlossing wat ons in Christus Jesus deelagtig is. God is ook die Almagtige. Hy kan doen wat Hom behaag. Daar is geen beperking op sy almag nie.  God kan egter niks doen wat met sy Wese in stryd is nie. Alle krag behoort aan die Here. God onderhou alles in die hemel, so ook op die aarde 

Belang vir die kerklike jaar: Die teks word op die vierde Sondag in Advent gebruik – die Sondag voor Kersfees.  Belang vir die wêreldgeskiedenis: Die kernvraag is hoe Romeine 16:25-27 vandag deur politici en maghebbers verstaan kan word: “Aan Hom, die enigste en alwyse God, behoort die heerlikheid deur Jesus Christus tot in ewigheid.” Die vertikale verhouding (God–mens) word in die gedeelte beklemtoon. Ons kan hier dink aan die Tsoenami’s, die konflikte in Palestina, Zimbabwe, ekonomiese ongeregtigheid, ensovoort.  

Preekvoorstel

“En jy moet hom Jesus noem,” het Josef die engelekoor hoor sing (Matt 1:21). Dit is dieselfde Jesus van wie Paulus in Romeine 16:25-27 praat. Die Bybel heg groot betekenis aan ’n naam. Die engelekoor verklaar ook aan Josef hoekom hy Jesus genoem moet word want, sê hulle, dit is Hy wat sy volk van hulle sonde sal verlos. Jesus Christus as kindjie klein is ook die Saligmaker van sy volk, ook van jou en my. Hy is ons Redder. Dit is die hoofdoel van die koms van die Seun van God na die wêreld; om mense van hul sonde te verlos. Jesus is die enigste een wat ons kan salig maak van ons sondes. In 1 Timoteus 2:5-6 verklaar Paulus daar is een God en een Middelaar tussen God en mense, die mens Christus Jesus, wat Homself gegee het tot `n losprys vir almal. Christus Jesus is deur God self geroep en verordineer om die volk van hul sonde te verlos. Die Vader het Jesus Christus gesalf met die Heilige Gees.  

Uit ons teksgedeelte leer ons dat God almagtig, alwys en ewig is. Die Almagtige God is in beheer van alles wat op aarde gebeur. God rig die mens se pad. Romeine 16 maak dit duidelik dat God in beheer van alles is wat deur al die eeue gebeur het, want Hy was van ewigheid af daar. Niks gebeur toevallig in die koninkryk van God nie. Van alle ewigheid af is Jesus afgesonder om in die volheid van die tyd gebore te word om as Middelaar tussen God en die mens op die aarde te verskyn.  

Die woorde “Aan Hom. die enigste en alwyse God, behoort die heerlikheid deur Jesus Christus tot in ewigheid”, is `n geloofsverklaring by uitnemendheid. God is die enigste, die eerste, die laaste, die unieke. Die God wat Paulus besing, is nie een van vele ander gode nie, maar die Enigste Een teenoor die afgode van die dag. In die belydenis verklaar Paulus eintlik sy verset teen veelgodedom.   

Kan ons werklik in hierdie Adventstyd saam met Paulus sing “God is magtig om ons te laat vasstaan?” Kan ons sonder voorbehoud sê aan God kom al die lof toe? Val die klem op die almag van God, of op dit wat ons gedurende die afgelope jaar in eie krag vermag het?  Wat verstaan ons as gelowiges onder die sinsnede “God is magtig”?  Die kernvraag is hoe Romeine 16:25-27 deur kerkmense vandag verstaan kan word. Want Romeine 16:25-27 beklemtoon immers die verhouding tussen God en mens. Romeine 16:25:27 stel dit duidelik dat aan God alle eer toekom. Hy alleen is alwys om mag te kan uitoefen. Die psalm roep gelowiges op om aan God wat alwys en enig is, alle eer te bewys. Romeine 16:25-27 lê klem daarop dat dit God is wat sy kerk laat vasstaan. Of gevare die kerk van binne of buite bedreig, ons moet as gelowiges erken dit is onmoontlik om hierdie bedreiginge sonder God, die almagtige, alwyse en enigste, die hoof te bied. Van buite word die kerk bedreig deur sekularisasie en van binne deur wêreldgelykvormigheid en vormgodsdiens. Die afgode van die dag is geen gode nie, maar die werk van mensehande. Vandag, meer as ooit in die verlede, behoort die kerk weer klem te lê op die feit dat ons uit eie krag tot niks in staat is nie. Ons krag lê immers nie in ons self nie, maar net in God, ons almagtige alwyse Vader wat vlees geword en onder ons kom woon het. 

Romeine 16:25-27 is meer as `n lofprysing. Dit is `n lied van blye geloofsverrukking. Paulus sluit die brief af met die hoofgedagte dat God almagtig, alwys, die enigste God is. Die ewige Vader van onse Here Jesus Christus wat as `n kindjie klein na ons gekom het. Paulus ken Christus Jesus as die een wat deur die alwyse, enige God afgesonder is tot diens aan Hom. Christus Jesus is immers afgesonder om God se goeie nuus te verkondig. Die bron van die Goeie Boodskap is God self. God se beloftes deur sy profete het in vervulling gekom deur die vleeswording van onse Here Jesus Christus. Daarom dank Paulus die Here. Hy besef die verkondiging van die Goeie Boodskap is `n gawe uit die hand van God. Dit is immer in en deur onse Here Jesus Christus, deur sy persoon en sy werk, dat God sy verlossende werk in ons volvoer het. God is die oorsprong van die verlossing wat in Christus Jesus bereik is en kan word.  

God was van alle tye af daar en sal altyd daar wees, want hy is almagtig en ewig en onveranderlik. In die persoon van onse Here Christus Jesus het Hy vlees geword en onder ons kom woon. God het sy Seun, Jesus Christus, gegee as volkome beeld van die Vader. Daarom kan ons gelowiges niks in sy plek stel nie. Die almagtige God, wat in Christus Jesus ons Vader is, het ons kom besoek in Christus Jesus. God se genade en goedheid die afgelope jaar gee ons genoeg rede om `n lied tot sy eer te sing, om met ootmoed te dink aan diegene wat vandag voel dat hul geen rede het om fees te vier nie. Ons dink daarom vandag aan die magteloses, die gemarginaliseerdes, die armes, die hooploses, die huisloses.  Ons sien uit na die viering van Kersfees wetende dat daar baie is wat as gevolg van armoede, siektes ly, of wat slagoffers is van oorloë. Ook vir hulle is die Kersboodskap: “God is magtig om julle te laat vasstaan” God is met ons in ons donkerste uur van nood. Net Hy is die Almagtige.

God, in Christus Jesus, gee ons rede om in die aanloop tot Kersfees feestelik te lewe. Dieselfde God, die God van Paulus, sal voor ons uitloop want Hy alleen is die Almagtige. Kom ons sing gedurende Kersfees 2005 `n lied tot eer van die Here, want Hy alleen is werd om geprys te word. 

